
МЕКТЕПКЕ ДЕЙІНГІ БАЛАЛАРДЫ АДАМГЕРШІЛІККЕ ТӘРБИЕЛЕУДЕГІ ХАЛЫҚТЫҚ МҰРАНЫҢ АЛАТЫН ОРНЫ ЖӘНЕ ПЕДАГОГИКАЛЫҚ НЕГІЗДЕРІ
Ғасырлар бойы ата – бабамыз армандаған тәуелсіздікке қол жеткізген еліміздің білім, тәрбиелеу ісіндегі басты мақсаты – рухани жан дүниесі адами құндылықтарға бай жеке тұлға қалыптастыру. 

Қазіргі кезде білім беру ісінде, жеке тұлғаны жан – жақты жетілдіріп, танымдық іс – әрекеті мен ой – санасын дамытып, қалыптастыру барысында білім берудің ұлттық, педагогикалық, психологиялық негізін айқындау керек. 

Елімізде болып жатқан әлеуметтік, экономикалық, экологиялық, саяси, мәдени өзгерістерге байланысты оқу – тәрбие үрдісін ұлттық сипатта ұйымдастырдым – өмір талабы. Әр халықтың ұлттық – тарихи дәстүрі, оның адамзаттық білім берудегі мәдениеті мен диалектикалы білімі осы оқу – тәрбие үрдісіне тікелей байланысты. 

Қазақ халқы – елін, жерін, оның табиғи, мәдени байлығын, өнері мен тілін, тарихын, салт – дәстүрі мен әдет – ғұрпын сақтап, қорғап, рухани – адамгершілік тағылымдарын ұрпағына мұра етіп қалдырған. Ата – бабаларымыз ұлан байтақ елін, байлыққа толы жерін ғасырлар бойы қорғап, халқының бостандығы мен тәуелсіздігі үшін ел қамын ойлаған батырларын, халқының сөзін сөйлеп, ел қамын жеген білімпаз шешендері мен билерін мақтан еткен. 

Қоғамның тарихи даму тәжірибесі бала тәрбиесінің проблемалары үнемі жаңа адам тәрбиелеу міндеттерімен байланысты болып келгенін дәлелдейді. 

Бала – біздің елімізде ерекше халық. Ол – түсінетін, сезетін, көретін, ұмтылатын, әрекет жасайтын, жарық дүниеге келген алғашқы күннен – ақ ата – анасын, жақын туыс – туғанын, әрі бүкіл елді қуанышқа ерекше сезімге бөлейтін халық. Сондықтан балалардың өмірі мен жан – жақты жетілуі үшін, олардың рухани және дене күштерінің кінәрәтсіз және қауіпсіз дамуын, адамгершілік, имандылық жағынан қалыптасуын қамтамассыз ететін жағдайлар жасауымыз қажет. 

Балалық – адам өмірінің аса маңызды кезеңі, болашақ өмірге әзірлік емес, қайта нағыз жарқын, ерекше қайталанбас өмір. Сөйтіп балалықтың балалық шақта баланы кім жетектегеніне, қоршаған дүниеден оның ақыл – ойы мен жүрегіне не еңгеніне – осының бәріне, шешуші дәрежеде, бүгінгі сәбидің қандай адам болып шығатынына байланысты. 

Балалық шақта айнала қоршаған дүниені ақыл мен жүрекпен де танудың – адамгершіліктің ең басты негізі болып есептеліп елжандылық, адамға деген сүйіспеншілік, мейірімділік, отан жауларына деген ымырасыздық сияқты қасиеттердің қалыптасуының ұзақ процесі басталады [1]. 

Бұл процесс тәрбиешілер, ата – аналар тарапынан мақсаттылық пен педагогикалық – психологиялық тұрғыда басқаруды қажет етеді. Мұнда әлемдік педагогика психология ғылымында айқындаған бала тәрбиесінде жинақталған ғылыми қағида әрбір тәрбиеші, мұғалім баланың рухани дүниесіне кіре білуді және баланың рухани дүниесі деңгейіне көтеріле білу қажеттігін түсінуді баламен жұмыс істеуде басшылыққа алу керек. Бұны білмейінше, бұған мән бермеген жағдайда нағыз тәрбиеші бола алмайтынын өмір көрсетіп келеді. 

Баланың рухани дүниесіне көтерілу дегеніміз баланың дүниеге келген күнінен бастап, оның дүние тануын, ақыл – ойымен, жүрекпен тануын, ең нәзік, ең шынайы ұғыну, қабылдау, сезіну деп түсіну қажет. 

Мәселен, балада алғаш күннен – ақ адамға деген шынайы сүйіспеншілік сезімі болатынын М. Жұмабаев [2] өз еңбегінде былай суреттеп берген: «Ананы сүю» сезімі оянады. Анасын сүю, анаға жауыздық тілемей, ізгілік тілеу деген сөз. Бірақ ес білген соң, туысқандық сезімі, яғни араласып айналасында жүрген адамдарды сүю сезімі оянады. Ал елін сүю сезімі жер жүзіндегі барлық адамзатты сүю сезіміне алып барады. Бұл сөздерден ізгілік деген сөзден дұрыс һәм толық мағынасы мынау екен: әр адамның өзін сүюі, яғни жауыздықтан безіп, ізгілікке ұмтылуы, туысқандарын сүюі, яғни оларға жауыздық тілімей ізгілік тілеу, өз елін сүюі, пайда келтіріп, зиян келтірмеу, һәм басқаларға да зиян келтірткізбеу, ең негізінде – біткен адамзатты дос һәм бауыр көру екен. 

Міне, кімде – кім өзін сүйсе, туысқандарын сүйсе, өз елін сүйсе, әсіресе біткен адам баласын бауырым деп білсе, сол адамды ізгі деп айтамыз. 

Сондықтан, бүгінгі күннің жаңару бағыты – бала тәрбиесінің арқауына ұлттық әдет – ғұрып, салт – дәстүрді, халықтың рухани игілігін пайдаланудың басты назарда болуы көзделініп отыр. 

Ал халықтық педагогика дегеніміз не? 

Халықтың педагогика – көп арналы, қыр – сыры мол күрделі ғылым. Ол ұлттық өмірге немқұрайлы қарайтын жасұрпақты қазақтың рухани, материалдық мәдениетін толық меңгерген, тарихын, әдет – ғұрпы, салт – сана, дәстүр, тәлім – тәрбие, адамгершілік қасиеттерін бойына сіңіріп, ұлтын сүйетін азамат болып өсуін қамтамассыз етуге тиіс. Халықтық педагогика – тәрбиенің бастауы және қайнар бұлағы, ол – тәрбие жөніндегі халықтың білімі мен тәжірибесі. Халықтық педагогиканың мұрасының бірі – дәстүр. 

Дәстүр – бір ұрпақтан екінші ұрпаққа ауысып отыратын, қоғам өмірінің дамуына сәйкес өзгеріп, кейбіреулері жаңа мазмұн алып, әрменқарай дамитын халықтың қоғамдық – тарихи өмірінде қалыптасқан құбылыс. Халық дәстүрінің танымдық – тәрбиелік мәні ұланғайыр дүние. Ол тұтастай алғанда жасұрпақ үшін адам өмірінің рухани – адамгершілігінің қуат – қайнары.  Оның ішінде тікелей бала тәрбиесіне бағытталған, баланың жан дүниесінің қалыптасуына, рухани марқаюына негіз болатын мүмкіндіктер көп – ақ. Ол – халықтың кәсібімен, салт – дәстүрімен, тілімен, тарихымен, адамгершілік қасиет – сапаларымен сабақтасып, біте қайнасып, тарихи кезеңдер ерекшелігіне, қоғам тану сатыларына қарай жетелеп, ұрпақтан – ұрпаққа ауысып отыратын қастерлі мұра [3]. 

Қазақ халқының ғасырлар бойы жинақтаған дәстүрлерінің ішінде адамгершіліктің жоғары сапаларын тәрбиелеуге ықпал жасаған озық өнегелері бар. Қазақ халқының дәстүрлерінің ұрпақтан – ұрпаққа жалғасып келе жатқаны оның өміршеңдігіне, тәлім – тәрбие ісінде кең таралатындығында. 

Қазақтың алуан жүйелі өмір тану жолдары, ұрпақтан – ұрпаққа беру әдістері ертеден қалыптасып, сыртқы күш қанша ықпалды болсада халқымыздың дәстүрлері мүлде жойылып кетпеген. Ендігі мақсат ата – баба дәстүрлерінің озығын жаңарту, ұрпақ тәрбиесінде басты рольге айналдыру, қазақтың ата – салтын, қағидасын қазіргі өмір тынысына сай пайдалану басты проблема. 

Дәстүр адамдардың рухани тұлғасынан бөлінбейтін құбылыс. Дәстүр қоғамдық сананың барлық формаларынан орын алады. (Олар: саясатта, қоғамдық өмірдегі дәстүрде, халықтар арасындағы ынтымақтастықта, теңдікте, бостандықта, өзара көмек дәстүрінде, оқу – білім ғылымындағы дәстүрінде, отбасы – жанұялық дәстүрінде, еңбек дәстүрінде). 

Қай халықтың болса да ұлттық үрдісі, білікті қасиеті, өзіндік әуені, тағылымды дәстүрі мәртебесін биікке бастайтыны сөзсіз. Киелі керемет дәстүрлері арқылы өзінің ұлттық бояуы мен өзінің болашақ ұрпағының төл келбетін қалыптастырады. 

Қазіргі кездегі ұлы ойшылдардың, арнайы халық мұрасын зерттушілердің жалпы тәрбие жөніндегі идеялары, ой – пікірлері жаңа қоғамдық тарихи жағдайларда одан әрі дамытылып, әр халықтың тәуелсіздік жолындағы күресте рухани, құдіреті күшке айналып отыр. 

Халық дәстүрлері мен оның үлгілерінің жоғалуы қоғамның рухани жағынан жұтаңдыққа ұшырауларына, уақыт пен ұрпақ байланысының ыдырауына әсер етті. Көптеген адамдар өз тілін, тарихын, мәдениетін, әдебиетін білмеді, ұлттық әдет – ғұрып, кәсіп, халықтың өзіне тән тұрмыстық көрінісі жоғала бастады. 

Сондықтан сан ғасырлар бойы халықтың өзімен бірге жасасып, ұрпақтан – ұрпаққа мұра болыпөмір сынынан екшеленіп өткен бүгінгі өмірге жеткен әдет – ғұрып, салт – дәстүрлерді білу, оны өмірде қолдану әрбір отбасының, тәрбиеші – ұстаздарының абыройлы міндеті. 

Жалпы тәрбие процесінде қазақ халқының әдет – ғұрып, салт – дәстүрлері арқылы бала бойындағы шынайы адамгершілікті, имандылықты, адамдар арасында парасатты мінез – құлық  қасиеттерді отбасынан бастап тәрбиелеудің мүмкіндігі көп. 

Халықтың айтқан өсиет сөздерінің, ырымдарының, дүниетанымдық болжамдарының, өнерінің, салт – дәстүрлері мен әдет – ғұрыптарының көріністері – біртұтас ғылыми педагогикалық психологияның негізінде, этнокомплекстік тәлім – тәрбие негізінде жалғасып, қалыптасып отыр. 

Этнокомплекстік тәрбие негізінде адамгершілік тәрбиесі жеке басты жетілдірудің барлық саласын қамтиды. Адамның адамгершілік тәрбиелілігі адам өмірінің әрқырынан көрініс табады. 

Адамгершілік тәрбие – белгілі бір мақсатқа негізделген көзқарасты, сенімді, парасатты, мінез – құлық дағдылары мен әдеттері қалыптастырудағы және адамгершілік сезімді, ұлттық сананы, қарым – қатынасты дамытуда, жалпы адамзаттық құндылықтарды тимді пайдалануға бағытталған жалпы адамзаттық тәрбиенің құрамдас бір бөлігі. 

Адамгершілік тәрбиесінің бүкіл жүйесі гуманистік мазмұнға толы, имандылық негізінде жеке адамның жан – жақты дамып жетілуіне бағытталған. 

Адамгершілік тәрбие мәселесі негізінен ұлттық психологиялық ерекшеліктерге сүйене отырып, тәрбие берудің  әдістемелік жолдарын қарастырады: Ұлттық дәстүрлер арқылы оқу – тәрбие үрдісіне адамның бойында рухани мәдениетті қалыптастыру; Ұлттық дәстүрлер арқылы адамның психологиялық ерекшеліктерін зерттеп, дамыту; Салт дәстүр негізінде, ұлттық психологиялық ерекшеліктерді ескере отырып, рухани адамгершілік құндылықтарын тәрбиелеу; Ұлттық дәстүр арқылы психологиялық ерекшеліктерді ескере отырып, дүниедегі бағалы рухани байлықты жеке тұлғаға дарыту, т.б. 
Адам – тарихи үрдісінің субъектісі. Ол барлық әлеуметтік қозғалыстар мен қимыл – әрекеттердің негізі, өлшем және мақсаты, жер шарындағы небір ғаламат табыстардың қайнар көзі, ақыл – ой туындыларынң құдіретті иесі. адам дегеніміз – еңбек әрекетімен шұғылдана алатын, әлеуметтік қатынастарға түсетін, өзара байланыс жасай алатын тұлға. 

Адамның төрт түрлі өлшемі бар: биологиялық, психологиялық, педагогикалық, әлеуметтік. Бұл өлшемдер өзара байланысты. Осы төрт өлшемге байланысты адамның бойындағы кісілік, тұлғалық қасиеттерді үш дәрежеге бөлінеді. Әр адамның өзіне тән психологиялық ерекшеліктері болады, өмір сүру ортасына байланысты адамдар бір – біріне ұқсамайды. 
Адам әртүрлі елдердің, тарихи дәуірдің материалдық – рухани мәдениеті мен жеткен жетістіктерінен үлгі алады. Оған әлеуметтік, этикалық, ұлттық ортасы әсер етеді. Сонымен бірге, дәуірге, қоғамға, тарихи ортаға байланысты қалыптасқан білім мен тәрбие жүйесінен сабақ алады. Осының бәрі адамның жан – дүниесіне әсер етеді. 
Сондықтан, оқу – тәрбие барысында, тәлім ‑ тәрбие сабақтарында халқын, елін қорғап, жерін жауға бермей, ұлан ‑ байтақ өлкесін жаудан сақтаған батырлардың ерлігін дәріптеп, құрметтей білуге үйретуіміз керек. Тарихта «Атабан шұбырынды, алқакөл сұлама» деген атпен қалған жоңғар шапқыншылығына қарсы соғыс қазақ халқы үшін Отан соғысы болып табылады. Осындай қиын – қыстау кезеңде халықты бірлікке шақырып, ел басқарған өмір сынынан өткен билері мен батырлардың ерлігін, туған жерге, халқына деген махаббатын, отаншылдығын паш етіп, жырларымен демеп отырған аты аңызға айналған жыраулардың ісі – өз алдына бір ерлік, тәрбиелік маңызы зор, білім мен өнегенің қайнар көзі. 

